
Conamara a thagann abhaile as Meiriceá, as Sasana, nó
as áiteanna eile a bhfuil seal caite acu ar imirce iontu. Tá
léargas eile tugtha sa dán seo, eolas faoi áiteanna ar an
mbealach, faoi chiníocha, faoin ngrian, faoin aimsir,
faoin bhfarraige, faoi iasc, faoi éanacha, fiú amháin faoi
chrith talún. Seo sampla eile den Fhile ag ceangal
gnáthchur síos le heolas nua dá phobal. 

Filí Feasach
Dúirt mé ar ball go gceaptar go bhfuil fios ag Filí
Bhaile na mBroghach, agus go bhfuil cumhacht
osnádúrtha eicínt ag baint leis. Ní le Filí Bhaile na
mBroghach amháin a bhaineann seo. Bhain sé le filí na
seanaimsire. Breathnaíodh ar an bhfile sa tseanaimsir
mar dhuine fadbhreathnaitheach a d’fheicfeadh
roimhe. Chreid Filí Bhaile na mBroghach go raibh an
tréith seo ag baint leis féin nuair a chum sé dán faoin
Dara Cogadh Mór roinnt blianta sular thosaigh an
chogadh sin. ‘Lá na Fola’ a tugadh ar an bpíosa
filíochta siúd agus foilsíodh é i nGearrbhaile 1937.
Tháinig cuid mhaith dá raibh sa dán sin isteach fíor. Sa
gcéad véarsa tá sé ráite:

Nach feasach muid uilig, a chairde,
Go bhfuil lá na fola ag teacht! 
Is faoi chomhair an dúnmharú cráite
Tá gach náisiún ag feistiú i gceart. 
Mo bhrón! nuair a thiocfas an lá sin
Nach iomaí fear breá a bheas i bpian,
Is a labhrós na focail go dána: 
‘Is é mo chrá má rugadh mé ariamh.’

Is ag samhlú an tsléachta a bheadh déanta dá dtiocfadh
cogadh eile atá an véarsa seo. 

A Mhuire, nach millteach an sléacht é! 
Dearc ar na céadta ar lár, 
Is na míoltóga ag luí ar a n-éadan, 
A bhí lá de na laethanta faoi bhláth. 
An sruth saolta a bhí ina lámha 
Is ag rith le gach ball díobh inné,
Tá seisean ag sileadh le fána 
Is é sloigthe go mall faoin gcré. 

Seo an chaoi ar shamhlaigh sé daoine a bheith tar éis
an chogaidh: 

Nuair a ghlacfas na náisiúin a suímreas,
‘S nuair a shocrós an saol mar is cóir, 
Nuair a bheas deireadh le plá ins na ríochta,
Is dhá dtrian de na daoine faoin bhfód,
Ó! cloisfear an bhean bhocht ag béiceach, 
‘S a croí istigh á réabadh le cumha, 
Ag caoineadh i ndiaidh clainne is céile 
A leagadh, mo léan géar, ansiúd. 

Shamhlaigh sé freisin go soiléir an t-anó agus an
cruatan a bhainfeadh le cogadh mór:

Féach ar na hógánaigh scanraithe, 
Is iad ag rith lena n-anam ón bpian! 

Féach ar na seandaoine craiplithe 
Is iad ag guimhe ar an leaba ar a ndícheall! 
Féach ar na máithreacha básaithe 
Ar an tsráid is ar an teallach, mo léan! 
Agus féach ar na páistí óg fágtha - 
Ina ndíleachtaí creachta go héag. 

Deir Seosamh féin gur cheap muintir Chois Fharraige
nach raibh aon chontúirt cogaidh ann sna fichidí ná
amach i lár na dtríochaidí mar go raibh Sasana agus
Meiriceá fíorchumhachtach. 

Go deimhin, bhí cuimhne acu ar an gcéad chogadh
mór agus ar an gcogadh sa tír seo féin le saoirse a bhaint
amach, agus ina dhiaidh sin an cogadh cathartha. Ní
raibh an Filí ar aon intinn leo faoi chogadh eile.
B’fhacthas dó go dtiocfadh an dara cogadh mór taobh
istigh de bheagán blianta. I ‘Lá na Fola’ tugann sé
léargas ar an eolas a bhí aige ar airm agus ar ghunnaí.
Luaigh sé an meaisínghunna Maxim, meaisínghunna
trom Gearmánach a úsáideadh sa gcéad Chogadh Mór
agus sa Dara Cogadh Mór. Níor mhór uisce leis an
ngunna seo a fhuarú. ‘Vickers’ a thugtaí ar a
mhacasamhail sa mBreatain ón gComhlacht Vickers
Armstrong agus is é an Vickers freisin a bhí in úsáid in
Éirinn. Luann sé an Lewis freisin, gunna mór so-iompair
a d’fhéadfaí a fhuarú le haer. Bhíodh an Lewis in úsáid
ag trúpaí na hÉireann. Caithfidh sé gur léigh an Filí faoi
na hairm seo i bpáipéir nó in irisleabhair. Bheadh an t-
eolas freisin acu siúd as an áit a chaith tamall san arm.
Seo véarsa ina luaitear airm: 

Cloisim an Maxim ag gnúsacht, 
Ag cur luaidhe ina mhúr uaidh amach,
Is airím ag screadach an Lewis - 
Nach minic a ghnóthaigh sé i gcath! 
Ó! fágfaidh mé an áit seo, má fhéadaim, 
Agus treabhfaidh mé an réimse seo romham,
Agus fágfaidh mé slán ag na tréanfhir, 
Nach siúlfaidh an féar go lá an Luain.

Fuair an dán seo an-éisteacht in aon áit dár dhúirt an Filí
é. Ní hé amháin go raibh go leor le foghlaim as ag pobal
na huaire sin, ach tá léargas le fáil ag aos óg an lae inniu
nár mhiste dóibh a bheith acu. Éiríonn leis an bhFilí a
léiriú sa dán seo go raibh faitíos air féin go dtiocfadh
cogadh eile. Léirigh sé freisin saint na náisiún i
gcumhacht agus a n-easpa suime sa duine. Luaigh sé go
soiléir tábhacht agus buaineadas ríocht Dé. Tugann sé
cur síos soiléir dúinn faoi chathracha agus faoi dhaoine
neamhurchóideacha ag siúl sráide agus an chaoi a
mbeadh daoine le linn an chogaidh agus ina dhiaidh.

Tugann sé eolas dá phobal féin ar thíortha agus ar
chumhachtaí agus ar airm. Is iontach go deo an cumas
atá ann cur síos a dhéanamh ar fhulaingt agus ar an
mbás. Tá maoithneachas le léiriú sa gcaoi a gcuireann sé
anó agus trioblóid inár láthair. Taispeáineann sé an-
tuiscint ar nádúr na máthar. Déanann sé tairngreacht go
dtiocfaidh plá i ndiaidh an chogaidh agus go mbeidh
dhá dtrian den phobal faoin bhfód. Ní raibh an dara
cogadh mór i bhfad thart go raibh scéin i ndaoine aríst
go dtiocfadh cogadh eile agus ní mba leis an bhFilí

1. Ionad Tacaíochta Teaghlaigh. Le n-oscailt Meán
Fómhair, 2008. 

2. Forbairt €3/4M. ar Scoil Sailearna 
• 12 Sheomra Ranga nua 
• Leabharlann 
• Dhá Chúirt Leadóige 
• Cúirt Liathróid Láimhe 
• Páirc Imeartha nua 
• Áit Pháirceála do ghluaisteáin ó thuaidh den

scoil. 

3. Forbairt ar Scoil Cholm Cille ar chostas €3/4M. 
• Seomra na gCéadfaí 
• Aonad Teanga 

4. Spórtlann Chumann Mhícheál Breathnach 
• Comóradh Mhícheál Breathnach 

5. CST 
• Tuilleadh talmhan le ceannacht le breis seirbhísí

a chur ar fáil 
• Oifigí nua le tógáil ar an suíomh faoi láthair. 
• Méadú a chur ar Amharclann Chois Fharraige 
• Plean Forbartha réitithe do Tigh Seoighe 
• Feabhas ar na bóithre do réir Plean Innealtóra -

Micheál Ó Neachtain 
• Cúrsaí FÁS agus Scéimeanna Sóisialta f/ch.

CST 
• Fásra Teo. 

6. Cumann Forbartha 
• Comóradh ar shaol Mhícheál Breathnach 
• Comórtas na mBailte beaga 
• Plean Forbartha 2008-2010 
• Plean Ghlór na nGael 2008-2010 
• Biseach 2008
• Leabhrán Paidreacha Dúchasacha

7. Comhar Chreidmheasa Colm Cille 
• c.f. Leabhairín na Bliana 

8. Pobal ar Aire an Chnoic f/ch. Máire Áine Uí
Dhonnchadha 

9. Tearmann Éanna Teo . 
• 32 theach, 
• Ionad Lae, 
• Ionad Sláinte & Airgeal Phóil tógtha ar chostas

breis is €4,OOO,OOO. 
• Bainisteoir nua ceaptha agus ceathrar oibre

maoinithe ag Pobal go ceann dhá bhliain le
tuille seirbhísí a chur ar fáil. 

10. Coiste na Reilige 
• Leabhrán foilsithe agus mapa na n-

uaighneanna uilig sa Reilig. 

11. Cúrsaí Eaglasta 
• Comhairleach tréadach bunaithe faoi

Chathaoirleacht Shéamuis Mhic an Rí. 
• Eagrú Lá an Phatrúin 9/6/08
• Aifreann na Reilige

12. Cead Pleanála á lorg do Choláiste Lurgan. 

Cúrsaí Eaglasta sa Séipéal 
1. Aifreann agus Paidrín chuile lá.

2. Uair bheannaithe ar feadh uaire Dé Céadaoin
agus Dé Domhnaigh. 

3. Na sacraimintí trí Ghaeilge amháin. 

4. Aifreann sna scoileanna agus sa Reilig faoi dhó sa
mbliain. 

5. Aifreann na Stáisiúin i chuile cheann den scór
bailte faoi dhó sa mbliain. 

6. Aifreann agus searmanas na mairbh san Reilig
faoi dhó sa mbliain. 

7. Comhairleach tréadach bunaithe san bpobal faoi
chathaoirleacht Shéamuis Mac an Rí. 

8. Beannú speisialta réitithe d’oscailt Scoil Cholm
Cille, don Ionad Tacaíochta Teaghlaigh agus    
d’oscailt Thearmann Éanna Teo. 

9. Gearrchúrsa ar an mBíobla eagraithe don Phobal. 

10. Lá an Phatrúin eagraithe ar Fhéile Cholm Cille ar
9/6/08. 

11. Aifreann le ceol eagraithe chuile dheire seachtaine
don 1,500 Gaeilgeoirí sa Samhradh. 

12. Eagrú Turas Chnoc Muire na Gaeltachta ar an
Domhnach deire d’ Aibreáin agus turas eile ar 
lá do Mhamó agus Daideó. 

13. Searmanas faoi leith eagraithe don Chéad
Fhaoistin, Chéad Chomaoineach agus Cóineartú. 

14. Cnuasach do sheanphaidreacha Chois Fharraige. 

15. Leagan caighdeánach Chonamara ar scrioptúir an
Domhnaigh. 

An tAth. Micheál Ó Flannabhra, S.P.

Plean Forbartha 2008-2010 

Taobh thall: Máire Treasa Ní Dhubhghaill, TG4,  i dteannta foireann
Camógaíochta na scoile tar éis dóibh  an ceann is fearr a fháil ar
Scoil Sailearna sa chluiche ceannais de Chomórtas TG4.

Ar chúl, ó chlé: Aisling Ní Chonchubhair, Orla Bolustrom, Caitríona Ní Churraoin,
Laoise Bleasdale (Captaen), Máire Treasa Ní Dhubhghaill, Cristín Nic Ghiolla
Choinnigh, Marie Seoighe, Ciara Ní Chonghaile agus Sinéad Ní Chadhain.
Chun tosaigh, ó chlé: Sinéad Seoighe, Adhna Ní Bhraonáin, Clíona Nic Fhlanncha
agus Caitlín Ní Choisdealbha

Nuair a bhí bóthar an Locháin á dhéanamh i dtús na
dtríochaidí, tháinig trioblóid  ar an ngeaingear, áit ar
tháinig daoine, muintir an bhaile, ag iarraidh saothrú ar
an mbóthar agus ní thabharfadh an geaingear aon obair
dóibh. Nuair a dhiúltaigh siad dul abhaile, cuireadh fios
ar na gardaí lena gcur as an mbealach. Sin a thug deis
don Fhilí dán a chumadh ar bhóthar an Locháin a d’fhág
an eachtra i gcuimhne na ndaoine ó shin. 

Éistigí, a bhuachaillí, is tugaidh roinnt spáis dom, 
Nó go réiteoidh mé an cás seo atá agam le scríobh,
Is go dtabharfaidh mé seanchas fada agus tráchtas 
Ar an gclampar a tharla taobh thiar den Sruthán Buí.

Leanfad na húdair chomh fada agus is léir dhom, 
Agus poibleoidh mé an scéal seo i láthair sean agus óg
Gur i mBaile na Feasóige a rinneadh an réabadh 
An lá ar chruinnigh le chéile na fir ar an mbóthar.

Tá áibhéil uafásach déanta sna dánta ‘An Gráinneach
Mór’ agus ‘Bóthar an Locháin’, ach is áibhéil í a bhfuair
daoine sásamh uirthi. Sheasfadh daoine sa sneachta ag
éisteacht leis an dá dhán seo agus tugann sé sásamh faoi
leith dóibh daoine aitheantais a bheith ainmnithe iontu.
Tá eolas stairiúil agus sóisialta le fáil sna dánta sin don
ghlúin atá ag éirí suas faoi láthair. Bhí na dánta féin mar
chuimhne don ghlúin a d’éirigh suas le linn do na
heachtraí seo a bheith ag tarlú.

Is áit mhór le himirt cártaí Cois Fharraige. Déanann
an filí cur síos sa dán ‘An Chaora’ ar imirt cártaí. In
aimsir na Nollag gach uile bhliain bhíodh éanacha nó
caoirigh á n-imirt sna tithe ósta ach ins na tithe cuarta
roimhe sin. D’fhéadfaí a rá faoin dán seo gur aor bog é ar
an duine a chuir an chaora á himirt, mar nuair a bhuaigh
an Filí agus na páirtithe a bhí aige an chaora bhí sí i bhfad
ní ba lú ná mar a bhí siad ag súil go mbeadh sí:

D’fhreagair an stáidfhear go múinte,
Is labhair sé go ciúin is go réidh. 
‘S éard a dúirt sé gur caora a ghrúigh duais í,
Le meáchan, le tiús, is le méid; 

Gur chaith sí seal fada ina chúram 
Ar thalamh a bhí plúchta ag an bhféar 
Is go raibh buachaillí ceaptha i gcaitheamh an fhómhair
Dhá cumhdach i ngleanntáin Mhám Éan.

Is leagadh na boird lena chéile, 
Is cuireadh gach aon fhear ina shuí,
Is roinneadh na cártaí deas éasca, 
Is ceapadh an game ar chúig  fichead.

Is ansin thosaigh an lascadh is an réabadh
Nó nár airíodh é ag éalú an mheán oích’,
Ach ó ruaigeadh Rí Séamas as Éirinn 
Níor facthas aon phléatáil mar í.

Leanadh den chath sin go maidin –
Ag liúradh, ag lascadh, is ag gleo –
Is chloisfí gach uaill is gach agall 
Taobh thiar de Cheann Caillí gan stró.

Tá an-chosúlacht idir na trí véarsa deiridh sin agus an
gnáth chur síos a dhéanfadh fear ar imirt cártaí a
mbeadh sé aige. Cé go ndéanann sé clamhsán sa dán
seo faoi chomh héadrom is a bhí an chaora a fuair sé,
taispeánann sé sa dá véarsa deiridh nach bhfuil sé ach
ag déanamh spóirt faoin scéal. 

Anois ólfaidh muid sláinte ar an gcaora
Is déanfaidh muid siamsa agus greann;
Go bhfága Dia a sláinte is a saol 
Ag chuile líon tí dá raibh  ann. 

Is arís nuair a thiocfas an geimhreadh,
Le cúnamh Mhac Naofa is a Mháthair,
Beidh muid ag imirt na gcaoirigh 
Is ólfaidh muid fíon agus leann. 

Contae na Mí 
Dán eile a dhéanann cur síos ar tharlú is ea ‘Contae na
Mí’. Déanann an Filí cur síos ar an aistir a rinne muiríní
as Conamara go Contae na Mí le cónaí ann, ach, freisin,
insíonn sé dá phobal cé as a dtáinig siad an chéad lá
riamh. Is daoine iad a díbríodh as na taltaí seo agus ba é
a gceart a bheith ag dul ar ais ann, a deir sé. 

Taltaí a sinsir a ruaigeadh iad fré chéile as,
Mar b’éigin dóibh éalú ón léirscrios is ón ár. 

Seo é an t-aon dán amháin a nochtann an filí a
dhearcadh polaitíochta ag an am sin, más é a dhearcadh
féin é, nó arbh amhlaidh a luann sé an moladh seo ar
Éamon de Valera de bharr gurbh eisean a d’athraigh an
scéim a bhí ag Cumann na nGael, le tuilleadh tithe a
dhéanamh i Seanadh Phéistín le muiríní a aistriú as
áiteanna a raibh brú mór daoine iontu le cladach. Is
eagraíocht Ghaeltachta darbh ainm Muintir na
Gaeltachta, a bhí an-láidir sna tríochaidí, a chuir brú ar
Rialtas Fhianna Fáil gabháltais mhóra i lár tíre a roinnt
ar chuid d’fheilméaraí beaga Chonamara.

Is molfaidh muid Éamon, fear seasta na tíre, 
Is an dea-Ghael is iontaí dá bhfaca muid fós;
Shaorfadh sé Éire ó shlabhraí na daoirse 
Ach lántoil na ndaoine a bheith leis ins gach gó.

Molfaidh muid suas é, ár dtaoiseach is ár gcaraid, 
Athroid is a sheas dúinn in aghaidh clampair is droch dhlí,
Is atá ag déanamh a dhíchill leis na dualanna a ghearradh 
Agus muide a fhágáil dealaithe as eangach Sheáin Bhuí. 

I dteannta leis an dán faoi imeacht na muiríní as
Conamara go Contae na Mí, scríobh an Filí dán seasca
agus a hocht véarsa ag cur síos ar aistir a rinne Spailpín
as Camas go Darwin san Astráil. Sa dán seo tá cur síos
tugtha ar an aistir i long ó chóstaí na hÉireann go dtí an
Astráil. Tá léargas tugtha freisin ar dhearcadh phobal
Chonamara ar chiníocha eile, ar áiteanna eile agus ar an
gcineáltas agus ar an taghad a bhaineann linn mar
phobal. Tá léargas ann freisin ar umhlaíocht mhuintir
Chonamara do lucht údaráis. D’fhéadfaí cuid den dán
seo a chur i gcomparáid le cur síos ó dhaoine as

Ón lá ar fhág na tógálaithe, Cuddy
agus a chomhlacht, an láthair
díreach roimh bhriseadh na Samhna
anuraidh, go dtí lá na hoscailte is
iomaí duine a tháinig i gcabhair
orainn agus a d’oibrigh go dian,
dícheallach ionas go mbeadh an áit
chomh feistithe  le fuinneog shiopa
don lá mór.

Phéinteáil Danny de Bhailís,
suaitheantas agus ainm na scoile ar
na beanna;  ghlan Paddy O’Toole an
seanleac ar a raibh ainm na scoile
agus rinne sé ceann nua go speisialta
in onóir na hócáide.  Bailíodh le
chéile seanghrianghrafanna agus
chuir Seosamh Ó Flatharta as an
gCré Dhubh i bhfrámaí iad, agus
b’fhiú go mór an trioblóid a fuair
Tadhg Ó Conghaile agus Peadar Ó
Cualáin, as an gCaisleán, á
gcrochadh mar is iontu sin a bhí an
spéis ag an slua mór de iarscoláirí a
tháinig ar an lá.  Tháinig meitheal de
thuismitheoirí isteach agus
d’iompar siad troscán, leabhra agus
aon rud eile a theastaigh a aistriú ón
seanfhoirgneamh; chroch siad
cláracha agus seilfeanna agus ar an
lá mór réitigh siad sóláistí don slua.
Nár laga Dia iad!

Ó shin tá an carrchlós nua
déanta taobh thiar de Halla na Tulaí
agus cabhraíonn sé sin go mór le
cuid den trácht a thógáil ó thosach
an Halla.  Cé go raibh a lán ag tarlú
i dtimpeallacht na scoile, níor chuir
sé isteach ar rannpháirtíocht na
scoile i ndrámaíocht agus i
gcomórtais peile, iománaíochta
agus camógaíochta.  D’éirigh le
Rang 3 + 4, faoi stiúir an mhúinteora
Bríd Bleasdale, Craobh na hÉireann
a bhaint amach san Fhéile Náisiúnta
Scoildrámaíochta leis an
gCeoldráma, “Píobaire Hamelin”.

Bhí an-bhliain go deo ag an
bhfoireann Camógaíochta agus
thug siad leo Corn TG4 agus Craobh
Chumann na mBunscol.

Ar an 10ú lá d’Aibreán thug

Scoil Cholm Cille na Tulaí
Fil Uí Dhubhghaill (Príomhoide)

T
aca an ama seo anuraidh bhí muid ag fáil faoi réir le haghaidh oscailt oifigiúil na
seomraí breise a cuireadh leis an scoil.  Nach orainn a bhí an t-ádh gur éirigh linn
an obair seo a dhéanamh roimh na gciorraithe ar fad! Bhí an-lá againn ar an 7ú lá

de Mhí na Nollag, 2007 nuair a ghearr an t-Aire Gnóthaí Pobail Tuaithe agus Gaeltachta,
Éamon Ó Cuív, an ribín ar an bhfoirgneamh breá nua agus nach muid a bhí bródúil.

Martina agus Joe Ó Conghaile, Scoil Cholm Cille, An Tulaigh,
ag ócáid bronnta na nduaiseanna don Fhéile Náisiúnta
Scoildrámaíochta i bPáirc an Chrócaigh. Ghlac siad an Corn
thar ceann a ranga a bhain Craobh na hÉireann amach leis
an gceoldrama, “Píobaire Hamelin”.

Ranganna 5 + 6 a n-aghaidhe soir ar
Shéipéal an Chnoic áit a chuir an
tArdeaspag Mícheál Ó Néaraigh
faoi lámh an Easpaig iad.
Comhghairdeas ó chroí leo féin agus
lena múinteoir, Cathal Ó Fríghil.

Tá súil againn, i rith na bliana
atá romhainn amach, gairdín scoile
a réiteach agus tabhairt faoin mBrat
Glas.  Freisin tá muid ag iarraidh
Aonad Teanga a bhunú sa scoil
ionas nach mbeidh ar ghasúir as
ceantar Chonamara taisteal go dtí
an Rinn Mhór chun cúnamh a fháil
lena gcuid fadhbanna teanga.
Táimid ag obair le leathbhliain ar an
togra seo i dteannta ionadaithe ón
Ionad Tacaíochta Teaghlaigh, An
Cnoc, múinteoirí agus tuismitheoirí
ach faraor tá roinnt mhaith constaicí
le sárú againn fós.  

Tá an t-ádh linn go bhfuil
comhoibriú iontach idir an Bord
Bainistíochta, na Múinteoirí agus na
tuismitheoirí – chuile dhuine ar aon
intinn agus gan ach leas na bpáistí
ar an gclár acu. Ní neart go cur le
chéile.

